
Lakshmi Shatakam

લક્ષ્મીશતકમ્

આનન્દં દિશતુ શ્રીહસ્તિગિરૌ સ્વસ્તિદા સદા મહ્યમ્ ।
યા કૌતુકં વિધત્તે સાકૃતેનાવલોકનેન હરેઃ ॥ ૧॥
યન્નામ કીર્તનીયં શ્રીરિત્યાદૌ પ્રિયં હરેર્નામ્નામ્ ।
સા મે સમસ્તજનની સન્તતમુદયાય ભૂયસે ભૂયાત્ ॥ ૨॥
શ્રીવરદેશ્વરદયિતે વાઞ્છામિ ત્વાં યથામતિ સ્તોતુમ્ ।
સ્વલ્પોઽપિ ડિમ્ભજલ્પો માતુઃ પ્રીતિં  કથં ન સઞ્જનયેત્ ॥ ૩॥
મુરરિપુમોહનધામ્ને મૂર્તિવિનિર્ધૂતવિષ્ફુરદ્ધેમ્ને   ।
દિવિષદમેયવિભૂમ્ને લક્ષ્મીનામ્ને પરં નમો ભુમ્ને ॥ ૪॥
કરિગિરિનાયકકાન્તે દાન્તજનસ્વાન્તપઙ્કજનિશાન્તે ।
મયિ ભવમરણાશ્રાન્તે કરુણાં શરણાગતે કુરુ પ્રગુણામ્ ॥ ૫॥
વાચામકૃત્રિમાણામપિ  મુનિમનસામગોચરે દેવિ! ।
ત્વદ્વર્ણને મદીયાં કાઙ્ક્ષાં સફલાં કરોતુ તે કરુણા ॥ ૬॥
માખદ્વિધુ વિમ્બાસ્યે મઙ્ગલસૌમ્યાકૃતે  ગુરુશ્રોણિ ! ।
ભૃગુનન્દિનિ મન્દગતે રોમલતાહે જયાબ્ધિકુલકેતો ! ॥ ૭॥
ધન્યં પ્રસૂનગર્ભં ધમ્મિલ્લં દેવિ તાવકં મન્યે ।
પ્રસવશરેણ ન્યસ્તં તૂણં બાણૌઘપૂર્ણમર્ણવજે ॥ ૮॥
ત્વત્કેશપાશશોભાપરિમોષાણાં ફલં પયોદાનામ્ ।
દેવિ તટિદ્ગુણવન્ધો નોદનમનિલૈઃ પલાયનં દિક્ષુ ॥ ૯॥
નિન્દતિ નીરધિકન્યે ! કચનિચયસ્તે કલાપિનં કાન્ત્યા ।
અસ્યતિ બર્હં ન કથં ભુજઙ્ગવૃત્તિશ્ચ  પક્ષપાતી ચ ॥ ૧૦॥
જયતુ વિપક્ષં પદ્મે ! બર્હિણવર્હં   ત્વદીયકેશભરમ્ ।
ત્વત્કાન્તસ્ય સપક્ષં ઘનમપિ કાન્ત્યા કથં પરાકુરુતે ॥ ૧૧॥

વર્હં વિગર્હિતાભં   શસ્તેનાનેન કેશહસ્તેન ।
મત્વાભવન્મયૂરા મન્દાશા જીવિતે વૃતવિષાશાઃ ॥ ૧૨॥
દિવ્યામમ્બુધિકન્યે! દૃષ્ટ્વા કેશશ્રિયં તવામ્ભોદાઃ !
આરુહ્યાદ્રિશ્રેષ્ઠં કુરુતે ત્રપયેવ જીવનત્યાગમ્ ॥ ૧૩॥
સિન્દૂરસુન્દરી તે પદ્મે ! સીમન્તપદ્ધતિર્ભાતિ ।
વર્ષાવલાહકસ્થા વિદ્યુલ્લેખેવ વીતચાઞ્ચલ્યા ॥ ૧૪॥
વેણીમમ્બુધિકન્યે ! ભૃઙ્ગશ્રેણીમિવ  સ્ફુરન્તી તે ।
શમ્બરવૈરિકૃપાણીં  શઙ્કે માનાપહારિણીં  શૌરેઃ ॥ ૧૫॥
ફાલેનાભિમુખેન પ્રતિમાકાઙ્ક્ષી તવેન્દુરમ્બુધિજે ! ।
અર્ધાકૃતિઃ  કલાભિઃ પૂર્ણો ભવતિ ક્રિયાસમભિહારાત્ ॥ ૧૬॥
કર્ણાવતંસલક્ષ્મી કલયતિ કમલે ! વિશાલદૃષ્ટિસ્તે ।
નીલોત્પલસ્ય કૃત્યં કિમિતિ શ્રુતિમૂલશાલિની ચિન્ત્યમ્ ॥ ૧૭॥
વન્દીકૃતં કટાક્ષૈરિન્દીવરમેતદિન્દિરે ! શ્રવસિ ।
ન્યસ્તં પુનઃ પુનસ્તન્નિત્યં શઙ્કીવ વીક્ષતે ચક્ષુઃ ॥ ૧૮॥
નયનમુદઞ્ચત્કરુણં નાનાશ‍ૃઙ્ગારમઙ્ગળાકારમ્   ।
દેવિ ત્વદાશ્રિતાનાં કર્ણમતિક્રવ્ય કાઇક્ષિતં દત્તે ॥ ૧૯॥
કલ્લોલિનીશકન્યે ! ત્વલ્લોચનકાન્તિલિપ્સયા કિં  વા ।
દ્વિજરાજપાદસેવાં જીવઞ્જીવઃ કરોતિ સર્વોઽપિ ॥ ૨૦॥
સ્ફુરતિ તવ શ્રુત્યન્તે પતિરિતિ યત્ પ્રાહુરમ્બ  ! વેદવિદઃ ।
શ્રુત્યન્તમેતિ તત્તે દૃષ્ટિઃ કાન્તાવલોકનાસક્તા ॥ ૨૧॥
ઉલ્લઙ્ઘિતશ્રુતીનામુદધિસુતે  ! શોભનં નહીતિ મૃષા ।
યેન તવેદં વ્યક્તં શ્રુતિપથમુલ્લઙ્ઘ્ય  શોભનં નયનમ્ ॥ ૨૨॥
શ્રુત્યન્તે કૃતવસતિઃ પાદ્મરુચિં  તે પ્રકાશયન્ત્યબ્જે ! ।
પરમાર્ગદૃષ્ટિસૃષ્ટાં દૃષ્ટિરિયં વૈષ્ણવીં  ચ દૂષયતિ ॥ ૨૩॥
દેવિ ! નિમિત્તગુણસ્ય ક્વાપિ ન દૃષ્ટં હિ કાર્યસઙ્ક્રમણમ્  ।
અનૃતમિતીદં વચનં યત્વદપાઙ્ગાદનઙ્ગસદ્ભાવઃ   ॥ ૨૪॥
આદ્યાવતારશોભામઙ્ગીકુર્વાણસાત્મનાથસ્ય  ।
નિરુપમસુષમં કો વા ચક્ષુસ્તવ દેવિ ! દક્ષિણઃ સ્તોતુમ્ ॥ ૨૫॥

અસૃજત્ કમલં ધાતા તુલનાં દેવીક્ષણસ્ય તે વાઞ્છન્ ।
અસદૃશભાવાદમુના નામ પ્રાપ્તં જલજમિત્યુચિતમ્ ॥ ૨૬॥
લોકજનન્યતિભાસ્વલ્લોચનશફરીવિરાજમાનં તે ।
કાન્તં નાસાવંશં કેતું મદનસ્ય કે ન શંસન્તિ ॥ ૨૭॥
ત્વનાસિકાત્તગન્ધસ્ત્રપયેવાઘોમુખસ્તિલપ્રસવઃ ।
મુહુરશ્રૂણિ  પ્રાયો મુઞ્ચતિ માતર્મરન્દવિન્દુમિષાત્ ॥ ૨૮॥
નાસામૌક્તિકમેતન્મન્યે વારાશિકન્યકે! ધન્યમ્ ।
તવ મુખતારાધિપતેઃ કામાદેકં કળઞમઙ્ગગતમ્  ॥ ૨૯॥
મુક્તોત્પત્તિસ્થાનં સરસિજમિતિ યત્ સમસ્તકવિસિદ્ધમ્ ।
તદ્વયક્તીકરણં તે નાસામુક્તાફલસ્ય દેવિ ! ફલમ્ ॥ ૩૦॥
પરિભૂતકુન્દકુસુમં  ભાસા નાસાગ્રભાસ્વરં પદ્મે ! ।
મુક્તાફલં મુરારેર્મોહનગુડિકેવ માન્મથી ભાતિ ॥ ૩૧॥
ભાસા વિરાજમાનં નાસામુક્તાફલં મમ સ્ફુરતિ ।
અમ્બ ! તવાનનપદ્મે સ્મિતરુચિહંસીપ્રસૂતમણ્ડમિવ ॥ ૩૨॥
દુર્વૃત્તઃ ખલુ લોકે કમલે ! કુર્યાત્ સતાં તિરસ્કારમ્ ।
નિત્યસુવૃત્તેન કથં નાસામણિના સતાં તિરસ્કારઃ ॥ ૩૩॥
કર્ણેન તેઽબ્ધિકન્યે! તાટઙ્કાદેઃ પ્રતીયતે શોભા ।
કર્ણસ્ય હિ સ્વભાવઃ શ્રીમન્તં યત્ સ્વમાશ્રયં કુરુતે ॥ ૩૪॥
તર્કો મમાબ્ધિકન્યે! હાટકતાટઙ્કચક્રમર્ક ઇતિ ।
યદ્યેતદેષ ન સ્યાત્ કર્ણાસક્તિઃ કથં ભવેદસ્ય ॥ ૩૫॥
ભાતિ કપોલઃ કમલે! પત્યુઃ શ‍ૃઙ્ગારમણિમયાદર્શઃ  ।
પ્રતિફલિતતન્મુખોઽયં હૃદ ઇવ સોઽધોવિકસ્વરામ્બુરુહઃ ॥ ૩૬॥
મધુરવચોગણનાયાં માતસ્ત્વદ્ગીરભૂદિયં પ્રથમા ।
નૈવ દ્વિતીયવાર્તા કોકિલવાદે કુતો નુ પઞ્ચમતા ॥ ૩૭॥
સામ્યાભિલાષદોષં સમ્માર્ષ્ટું  ત્વદ્વિરા ચિરાદિક્ષોઃ ।
ચક્રે પઞ્ચશરસ્તં ચાપાનમનાપદેશતઃ પ્રણતમ્ ॥ ૩૮॥
અર્ણવકન્યે ! ધન્યામાકર્ણયતસ્ત્વદીરિતાં વાચમ્ ।

શુકપિકવચનશ્રવણં શ્રુતિપુટકટુ દેવિ ! કસ્ય વા ન ભવેત્ ॥ ૩૯॥
કસ્ય ગિરસ્તે શ્રોતુઃ કમલે વદનારવિન્દકન્દળિતાઃ ।
ન ભવેન્મહતી પ્રીતિર્નારદમેકં વિના મુનીશાનમ્ ॥ ૪૦॥
મકરન્દાઃ સુનરસાઃ શુકપિકવાચોઽપિ વિસ્વરા યેન ।
વીણાઃ પરિવાદિન્યસ્તેન કિલાબ્જે ! તવોપમા ન ગિરામ્ ॥ ૪૧॥
અમ્બાભિજાતવાણીધનરસમાધુર્યચૌર્યકારી તે ।
અતિમર્દનાસહિષ્ણુર્મુષિતરસાનેષ મુઞ્ચતીવેક્ષુઃ ॥ ૪૨॥
નીરતયેવ મરન્દો ભાવ્યશ્શ્રવણે તવાબ્ધિજે ! વાચામ્ ।
સ્વાદિત એવ સુધાયાઃ સ્વાદ્યેતિ ખ્યાતિરપિ ન માધુર્યાત્ ॥ ૪૩॥
અધરેણ બન્ધુજીવં મુખતઃ પ્રાભાતિકં ચ રાજીવમ્ ।
દૂરીકરોષિ કિં  વા દેવિ ! ત્વં સર્વજીવકરુણાર્દ્રા ॥ ૪૪॥
અન્તે વસન્ દ્વિજાનામવદાતાનામતિસ્ફુરદ્રૂપઃ ।
અમ્બ ! તવાધિકમધરો બિમ્બપ્રતિબિમ્બયોગ્યોઽભૂત્ ॥ ૪૫॥
સન્તતપલ્લવયોગે મુક્તિર્ન શુચેરપીતિ વાઙ્ મિથ્યા ।
દેવિ! તવાધર પલ્લવસંયોગેઽધ્યમલા દ્વિજા મુક્તાઃ ॥ ૪૬॥
તવ તટિનીપતિકન્થે ! દ્વિજપટલી વદનશુક્તિમુક્તાશ્રીઃ ।
અતનુયશોબીજાનામઙ્કુરપઙ્ક્તિઃ   પરિસ્ફુરન્તીવ ॥ ૪૭॥
વદનં સુધાકરસ્તે વારિધિકન્યે ! ન તત્ર સન્દેહઃ ।
વચનાપદેશમેતન્નો ચેદમૃતં કથં તતઃ પ્રભવેત્ ॥ ૪૮॥
ભ્રૂયુગળં ભૃગુતનયે ! કુસુમશરસ્યેવ સવ્યસાચિતયા ।
આરોપિતાક્ષિબાણં કોદણ્ડદ્વન્દ્વમિતિ મતિં  દત્તે ॥ ૪૯॥
અબ્જદ્વયમપિ વિજિતં તવ કમલે! વક્ત્રશોભયા તત્ર ।
અમ્બરમેકં શરણં શમ્બરમપરં ચ સત્વરં પ્રાપત્ ॥ ૫૦॥
ચન્દ્રોઽભવદ્ વિષાદી ચારુ મુખં દેવિ! તાવકં વીક્ષ્ય ।
કુક્ષિગતં ગરમસ્ય પ્રાહુઃ  પઙ્કં કળઙ્કમિત્યેકે ॥ ૫૧॥
વિજિતસ્ત્વન્મુખકાન્ત્યા દેવિ ! નિરાશો નિશાકરો જીવે ।
ભૃગુપતનં કુરુતેઽસાવસ્તમથ વ્યાજતોઽન્વહં તૂર્ણમ્ ॥ ૫૨॥

અમ્બ ! યતસ્તે નિતરામાનનકાન્ત્યા તૃણીકૃતશ્ચન્દ્રઃ ।
આતઃ કિલ તૃણબુદ્ધયા મુઞ્ચતિ નૈનં મૃગઃ કદાચિદપિ ॥ ૫૩॥
દેવિ ! તવાનનતુલનામભિલષતાં સાગસાં સરોજાનામ્ ।
મજ્જનમપ્સુ ચ બન્ધઃ શૈવલપાશેન ષટ્પદૈઃ પ્રસૃતિઃ ॥ ૫૪॥
દ્વિજરાજસ્યાપ્યબ્જે ! ત્વદ્વક્ત્રેણોપમાનરહિતેન ।
સમતાભિલાષદોષાદ્દોષાકરતા વિધોર્દુરન્તાભૃત્ ॥ ૫૫॥
પદ્મે ! પરસ્વહરણં દોષાયેતિ પ્રભાષણં મિથ્યા ।
અપહૃત્ય રાજલક્ષ્મીમપદોષં યદ્વિભાતિ તે વક્ત્રેમ્ ॥ ૫૬॥
નિર્જિત્ય   નીરજાતં નિખિલં મુરવૈરિસુન્દરિ ! મુખેન ।
આસનમાકલિતં તે નૂનં પદ્માસનાસિ તેનૈવ ॥ ૫૭॥
ત્વદ્વદનાભિભવોદ્યત્તાપાતિશયં દિવાનિશં પદ્મમ્ ।
અમ્ભસિ વાસં કુરુતે નૂનં તસ્યાપનોદનાયાબ્જે ! ॥ ૫૮॥
સન્તતમિત્રવિરોધી દોષાસક્તઃ કલઙ્કવાનિન્દુઃ ।
તવ વદનેન કથં વા કમલે! કલ્યાણગુણભુવા તુલ્યઃ ॥ ૫૯॥
દેવિ! તવાનનચન્દ્રપ્રસાદભિક્ષાટનેન રાજાપિ ।
પૂર્ણશ્ચન્દ્રિકયાહો જીવઞ્જીવસ્ય તૃપ્તિમાતનુતે ॥ ૬૦॥
ત્વત્કણ્ઠકાન્તિભાગ્યં દૃષ્ટ્વા શઙ્ખાસ્સહસ્રશો  દેવિ ! ।
તલ્લાભાય પયોધેરન્તં ગત્વા ચિરં તપસ્યન્તિ ॥ ૬૧॥
કણ્ઠેન તે હૃતશ્રીઃ કમલે ! વિમલોઽપિ સન્તતં કમ્બુઃ ।
ઘુમુઘુમુનિનદવ્યાજાત્ ક્રોશતિ રાજ્ઞાં પુરઃ સમયદર્શી ॥ ૬૨॥
ત્વત્કણ્ઠકાન્તિજનિતં ભઞ્જનમાખ્યાતુમુદ્યતા જલજાઃ ।
વિસ્તૃતજનશબ્દતયા પદ્મિન્યામ્રેડયન્તિ ભં ભમિતિ ॥ ૬૩॥
કમ્બુભ્રમેણ કણ્ઠં ચક્રભ્રાન્ત્યા નિતમ્બબિમ્બમપિ ।
પરિમૃશતિ તે કરાભ્યાં પતિરતિદુર્ભેદશઙ્ખચક્રાભ્યામ્ ॥ ૬૪॥
બાહૂ શિરીષમાલામાર્દવકીતન્દુમર્દને રાહૂ ।
સેતૂ સમગ્રશોભાસિન્ધોર્મન્યે સમુદ્રકન્યે ! તે ॥ ૬૫॥
અતિસુરભિઃ કરપદ્મો વાઞ્છિતદાનૈર્ન કેવલં ગન્ધૈઃ ।
વારિધિપુત્રિ ! વદાન્યં કવિમુક્તં દેવિ! કલ્પમાતનુતે ॥ ૬૬॥

દેવિ ! કરેણ ભવત્યા દત્તસમસ્તેપ્સિતેન ભક્તાનામ્ ।
સ્પર્શનદૂરીકરણં સોદરગીર્વાણશાખિનામુચિતમ્ ॥ ૬૭॥
દેવિ ! તવાનનભાસા પરિભૂતઃ પર્વચન્દ્રમા નૂનમ્ ।
તેન હિ શશ્વત્ પરિધિવ્યાજપ્રાકારમધ્યમધ્યાસ્તે ॥ ૬૮॥
પદ્મકુલં પરિભૂતં પદ્મે ! ત્વત્પાણિપદ્મરાગેણ ।
તત્પ્રેષિતં સદૈકં ત્વત્પાણિં  સેવતે સરોજાતમ્ ॥ ૬૯॥
અનુદિનમર્કાભિમુખં વનભુવિ શૈવાલવલ્કલં કમલમ્ ।
તપ્ત્વા તપોઽતિતીવ્રં પ્રાપત્ ત્વત્પાણિપદ્મસાધર્મ્યમ્ ॥ ૭૦॥
હારા વિભાન્તિ ગૌરા હરિદયિતે ! તે મુખોડુરાજસ્ય ।
સેવાર્થમાગતાનાં તારાણામિવ ગણાઃ પુરોગાણામ્ ॥ ૭૧॥
હારલતા તબ પદ્મે ! સુકુમારસ્યાઙ્ગભૂકુમારસ્ય  ।
ક્રીડામૃણાળડોળાશઙ્કાં નાઙ્ક્રૂરયત્યસૌ  કસ્ય ॥ ૭૨॥
તવ કુચગિરિતટવાસી કૃતરોમાળીનકન્યકાસ્નાનઃ ।
કશ્ચન મુક્તાહારો યોગીવાભાતિ નિત્યશુદ્ધાત્મા ॥ ૭૩॥
ઉન્નતિમુરોજયુગ્મે ! પદ્મે દૃષ્ટૈવ પર્વતાસ્ત્રપયા ।
ઉદધૌ ચિરં નિલીના ભીત્યા શક્રાદિતિ પ્રથામાત્રમ્ ॥ ૭૪॥
તવ કુચકુમ્ભદ્વન્દ્વે બદ્ધસ્પર્ધાનિ ડાડિમફલાનિ ।
તુલનાહીનાઃ કીરાસ્તુણ્ડૈરેતાનિ ખણ્ડયન્ત્યબ્જે ! ॥ ૭૫॥
કોદણ્ડસ્ય પુરારેરુદ્દણ્ડસ્યાપિ હન્ત બાણસ્ય ।
કબળીકુરુતે માનં પુગળી કુચયોસ્તવેન્દિરે ! યુગપત્ ॥ ૭૬॥
સન્તતમુક્તાહારાવપિ તવ પીનૌ પયોધરૌ ભાતઃ ।
તેન કથં પીનત્વં દેવિ ! ભવેદ્રાત્રિભોજને માનમ્ ॥ ૭૭॥
કનકમહીઘરગૌરવકબલીકરણાદિવાતિપીનમપિ ।
મુક્તાહારવદાસ્તે સ્તનયુગલં દેવિ ! તાવકં ચિત્રમ્ ॥ ૭૮॥
ઇતિ કિલ દર્શનરીતિઃ કાર્યમુપાદાનકારણાભિત્રમ્ ।
દેવિ! તવ સ્તનકુમ્ભૌ ચક્રાભિન્નૌ કથં ન દૃશ્યેતે ॥ ૭૯॥
કલયતિ દણ્ડઃ કલશં સર્વૈર્બહુશઃ શ્રુતં ચ દૃષ્ટં ચ ।

જનનિ ! તવ સ્તનકલશો જનયતિ મધુવૈરિમાનદણ્ડમહો ! ॥ ૮૦॥
સર્વારીણાં જેતા દુર્વારેણૈવ દેવિ! ચક્રેણ ।
હન્ત કથં તે વિજિતઃ કાન્તો વક્ષોરુહાત્મચક્રેણ ॥ ૮૧॥
કલ્લોલિનીશકન્યે ! કલયે રોમાવલિપ્રભેદેન ।
તવ કાન્તિવાર્ધિમધ્યે   નવજલદશ્યામકો હરિઃ શેતે ॥ ૮૨॥
નામીસરોવનાન્તઃ ક્રીડન્મદનદ્વિપાધિપોત્ક્ષિતામ્ ।
શૈવાલવલ્લરીં  તે રોમલતાં દેવિ ! કથયન્તિ ॥ ૮૩॥
મધ્યઃ પ્રથમં માનં મહિતગુણૌઘસ્તવાનુમાનમપિ ।
વપુરપ્યુપમિતિશબ્દં દૂરીકુરુતેઽમ્બ ! કેન વર્ણ્યાસિ ॥ ૮૪॥
તવ કુચકુમ્ભસ્ય ગુરોરન્તેવાસી વિવેકહીનસ્ય ।
દર્શનયોગ્યો નાભૂન્મધ્યસ્તે દેવિ ! નાસ્તિવાદરતઃ ॥ ૮૫॥
પ્રત્યક્ષાવિષયત્વાદતિરિક્તત્વાદનઙ્ગજનકત્વાત્  ।
દેવિ ! વલિશ્રીભજનાન્મધ્યસ્તે કાન્તવિભ્રમં તનુતે ॥ ૮૬॥
ચિન્તામણિવાદસ્તે કરયોર્દ્દશિ કામશાસ્ત્રવાદોઽબ્જે ! ।
મધ્યે માયાવાદો ગૌરવવાદઃ પયોધરદ્વન્દ્વે ॥ ૮૭॥
મહદણુપરિમાણગતં વિશ્રાન્તં દેવિ તારતમ્યં તે ।
વક્ષોરુહે ચ મધ્યે ન વ્યોમાદૌ ન ચાપિ પરમાણૌ ॥ ૮૮॥
કઠિનાત્માઘઃ કુરુતે સર્વં કમલે! કૃથં સનામિગતમ્ ।
દૃષ્ટમિતીદમુરોજે મધ્યં કૃશમેવ કુર્વતિ સ્પષ્ટમ્ ॥ ૮૯॥
તુઙ્ગપયોધરશૈલદ્વન્દ્વોદ્વહનેન  સન્તતં દેવિ ! ।
પશ્યામિ કાર્યમુચિતં મધ્યસ્ય શ્રીમતોઽપિ તે માતઃ ! ॥ ૯૦॥
તવ રોમરાજિયમુનાનિત્યસ્ફીતેઽપિ મધ્યદેશેઽસ્મિન્ ।
ક્ષામકથા કથમબ્જે ! નાભીસરસીપરિષ્કૃતેઽપિ સદા ॥ ૯૧॥
રોમાળિયૂપદણ્ડે ચિતપશું બદ્ધુમમ્બ ! તે પત્યુઃ । (બન્ધુમમ્બ)
સમ્પાદિતેવ રશના ત્રિવલિમિષેણાઙ્ગજન્મનાધ્વરિણા  ॥ ૯૨॥
આભાતિ નાભિરબ્જે ! તવ તનુજનુષા નિષાદવીરેણ ।
પાતયિતું હરિચિત્તં મત્તભં સમ્ભૃતો યથા ગર્તઃ ॥ ૯૩॥

lakShmIshatakam.pdf 7



લક્ષ્મીશતકમ્

શઙ્કે તવામ્બ ! નાભિં  શમ્બરરિપુણા વિજિત્ય દૈત્યારિમ્ ।
રોમાળિનીલરત્નસ્તમ્ભનિખાતાય સમ્ભૃતં વભ્રમ્ ॥ ૯૪॥
નિવસન્તિ યેઽધિકાઞ્ચિ પ્રાયઃ શુદ્ધા ભવન્તિ તે મુક્તાઃ ।
ઇતિ મણિરશનાંવિકસન્મુક્તાવલ્યામ્બ ! દર્શયસ્યદ્ધા ॥ ૯૫॥
અવનતમૌલિરિયં ત્વામઞ્જલિમભિનીય કુસુમકોશમિષાત્ ।
રમ્ભા તવોરુવિજિતા સમ્ભાવયતીતિ મે તર્કઃ ॥ ૯૬॥
કુમ્ભીન્દ્રકુમ્ભવૃત્તં જાનુદ્વન્દ્વં તવાપ્રતિદ્વન્દ્વમ્ ।
હન્ત હરેરપિ ધૈર્યં હરતે દુર્ધર્ષમબ્ધિરાજસુતે ! ॥ ૯૭॥
જઙ્ઘા  નિષઙ્ગશઙ્કામઙ્કૂરયત્યઙ્ગજેન્મનો    દેવિ ! ।
તત્ ખલુ તદગ્રભાગે પશ્ચશરસ્ફૂર્તિમઙ્ગુલિવ્યાજાત્    ॥ ૯૮॥ (સ્ફૂર્તિરઙ્ગુલિવ્યાજાત્   )

તવ પદભાવઃ પ્રાપ્તસ્તામરસેનેતિ નાત્ર સન્દેહઃ ।
કથમન્યથા સ યોગો ભાવી કાન્તેન હંસકેનાબ્જે ! ॥ ૯૯॥
પાદતલે પરિદૃશ્યં પદ્મે ! રેખાત્મના સ્વયં ગૂઢમ્ ।
તવ ચરણશ્રીમિક્ષાચરણં વિદધાતિ સજ્યમમ્બુરુહમ્ ॥ ૧૦૦॥ (સત્યમમ્બુરુહમ્)

અર્કોઽપિ યસ્ય ભજનાદજનિ શ્રીમાનનેન જનિતશ્રીઃ ।
પદ્મં કથં નુ તુલનામર્હતિ પાદેન તાવકેનાબ્જે ! ॥ ૧૦૧॥
જલજં કૃતસઙ્કોચં દ્વિજરાજસ્થાપિ દર્શને દેવિ ! ।
માનિતમધુપં શિરસા કથમધિરોહેત્ પદેન તે તુલનામ્ ॥ ૧૦૨॥
સામ્રાજ્યેઽમ્બુરુહાણાં તવ પદમીડેઽભિષિચ્યમાનમિવ ।
જાનુસ્મૃતાં જનાનાં હેતુઃ સઞ્ચિન્તિતાર્થસિદ્ધીનામ્ ॥ ૧૦૩॥ (જાતિસ્મૃતાં)

મદનદરીજનકબરીનલિનૈરુદ્યન્મરન્દસંસારે (?) ।
પાતુ પરાકૃતપદ્મં માતુર્જગતાં પદામ્બુજાતં મામ્ ॥ ૧૦૪॥
સમ્ભાવિતાપચારં જ્ઞાનાજ્ઞાનાત્તવ સ્તુતિવ્યાજાત્ ।
દેવિ સહસ્વ દયાલો ! દેહિ મમ શ્રીપતૌ પરાં ભક્તિમ્ ॥ ૧૦૫॥
જગતિ ખ્યાતિરશેષાત્ત્વકુલેયેતિ સર્વસિદ્ધાન્તમ્ ।(?)
જનનિ કથં તે ખ્યાતેરુત્પત્તિઃ શ્રૂયતે પુરાણાદૌ ॥ ૧૦૬॥
યજ્ઞવરાહઃ શ્રીમાન્ વાધૂલમ્બાલજો ધીમાન્ ।
લક્ષ્મી શતકમતાનીદક્ષીણાનન્દકન્દળીકન્દમ્ ॥ ૧૦૭॥

(This stotra in praise of Goddess Lakshmi, the

Deity of Hastigiri (Karmala in Tamil Nadu.)

ઇતિ યજ્ઞવરાહકૃતં લક્ષ્મીશતકં સમ્પૂર્ણમ્ ।

